
1 Pedr 4: 1-6

1 Felly, am fod y Meseia wedi dioddef yn gorfforol, byddwch chithau’n barod i wneud yr un peth. Mae’r rhai hynny sy’n barod i ddioddef yn gorfforol wedi troi cefn ar bechod. 2 Yn lle byw gweddill eich bywydau yn ceisio bodloni eich chwantau dynol, gwnewch beth mae Duw eisiau. 3 Dych chi wedi treulio digon o amser yn y gorffennol yn gwneud beth mae'r paganiaid yn mwynhau ei wneud – byw'n anfoesol yn rhywiol a gadael i’r chwantau gael penrhyddid, meddwi a gloddesta mewn partïon gwyllt, a phopeth ffiaidd arall sy’n digwydd wrth addoli eilun-dduwiau. 4 Maen nhw bellach yn meddwl ei bod yn rhyfedd iawn eich bod chi ddim yn dal i ymuno gyda nhw nac yn cael eich cario gyda’r llif i’r math yna o fywyd ofer. Felly maen nhw'n eich rhegi a'ch enllibio chi. 5 Ond bydd rhaid iddyn nhw wynebu Duw, yr un sy’n mynd i farnu pawb sy’n fyw a phawb sydd wedi marw. 6 (Dyna pam y cafodd y newyddion da ei gyhoeddi i'r rhai sydd wedi marw. Er eu bod nhw wedi eu cosbi yn y bywyd hwn ac wedi marw fel pawb arall, byddan nhw’n cael byw gyda Duw drwy’r Ysbryd!)
Wrth iddo dynnu at derfyn ei lythyr cyntaf mae’r holl wybodaeth mae Pedr wedi bod yn ceisio eu gyfleu i’w ddarllenwyr yn dechrau dod at ei gilydd. Mae’n sôn eto am ddioddefiadau Crist, am fyw bywydau glân, am frwydro yn erbyn chwantau dynol, ac am y byd a’r farn sydd i ddod pan ddaw Iesu Grist yn ôl. 
Wrth droi eu cefnau ar eu hen ffyrdd roedd Cristnogion yn gorfod dioddef cael eu ‘rhegi’  a'u ‘henllibio’.  Mae hyn yn wir heddiw hefyd. Os oedd merch neu fachgen yn arfer mynd rownd tafarndai yn meddwi ar nos Wener, ni all ddal ati i wneud hynny ar ôl dod i gredu yn Iesu Grist. Fydd ei ffrindiau ddim yn deall pam bod pethau’n wahanol, pam bod eu ffrind wedi newid... ac mae pobl yn ofni pethau nad ydyn nhw’n ei ddeall ... pethau sy’n ‘wahanol’. Does dim rhaid i’r gwahaniaethau fod yn eithafol i achosi tramgwydd i bobl eraill a gwneud iddyn nhw ymateb yn chwyrn. Er fod dim yn cael ei ddweud yn aml, mae pobl yn gallu gweld y newid ymddygiad a’r newid yn y ffordd o fyw fel beirniadaeth ohonyn nhw.  Eu hymateb wedyn ydy cyhuddo’r Cristion o fod yn ben bach, yn falch, yn snob sy’n meddwl eu bod nhw’n well na phawb arall. Mewn achlysuron fel hyn rhaid i’r Cristion gofio anogaeth Pedr i drin pobl yn barchus, i gael ysbryd tawel ac ymddwyn yn deilwng o Grist .    
Rhaid ceisio cyrraedd pawb â’r efengyl am fod pawb yn mynd i orfod wynebu Duw,

Yn union fel mae pawb yn mynd i farw un waith, a wynebu barn ar ôl hynny...(Hebreaid 9:27)

